
No nome do Concello de Poio, en calidade de anfitrión da presente edición do Premio de Novela Longa Blanco Amor, quero agradecer á Asociación de Escritores en Lingua Galega o seu recoñecemento a unha iniciativa que este ano cumpre tres décadas levando a cabo o seu dobre obxectivo de potenciar a figura e a obra do escritor ourensán Eduardo Blanco Amor -como escritor cun fondo compromiso coa súa lingua e a súa cultura- e de fomentar a literatura escrita en galego.


É salientable o carácter municipalista deste premio, que como sabedes está copatrocinado por concellos de toda Galiza, concellos grandes ou pequenos das catro provincias que cunha mesma contribución fan posible a celebración e a continuidade deste certame, considerado a día de hoxe como un dos máis sobresaíntes da narrativa galega contemporánea.


O patrocinio do Premio Blanco Amor é aberto, cada ano súmanse novos concellos, por iso neste acto queremos lembrar tamén a todos aqueles que nalgún momento formaron parte desta iniciativa colectiva. Este recoñecemento serve para destacar o labor desenvolvido polos vinte e sete concellos galegos que artellaron e puxeron en marcha o Premio Blanco Amor de Narrativa, e de todos os concellos que participaron na organización do Premio ao longo da súa traxectoria. 


No nome de todos eles recibimos este galardón de mans da Asociación de Escritores en Lingua Galega, integrada polos autores e autoras que teñen a lingua como ferramenta, que traballan con e para a lingua, actualizándoa, renovándoa, enriquecéndoa e construíndo nosa linguaxe literaria.


Neste senso, quero facer unha mención á colaboración imprescindible dos escritores e escritoras que ao longo de todas as edicións colaboraron cos concellos organizadores como xurado, e agradecer o seu tempo e a súa dedicación a este premio de Novela Longa.


Recibimos con emoción esta homenaxe pola labor de promoción que o Premio Blanco Amor fai da literatura escrita en galego, e pola súa contribución a unha maior difusión pública da cultura galega sempre desde o compromiso con Galiza. Ser recoñecidos como "bos e xenerosos" ten un grande significado para os patrocinadores do Blanco Amor, e máis aínda nestes tempos difíciles e adversos, en tanto que pon de manifesto o noso compromiso coa lingua e coa cultura galegas e nos da novos azos para continuar nesta dirección.


Nestes tempos que estamos a vivir, é para nos un deber apoiar a lingua do noso país. Porque desde cada municipio, grande ou pequeno, é moito o que se pode facer, e traballando conxuntamente pódense levar a cabo proxectos moi beneficiosos, non só no eido da cultura, como é o caso do Blanco Amor, senón tamén noutros sectores como o deporte, o benestar social, ou a promoción turística.


Quixera engadir que é  especialmente significativo recibir esta homenaxe aquí, no Museo do Pobo Galego, un lugar de referencia tanto para a nosa cultura como para o imaxinario colectivo dos galegos e das galegas, un lugar que tamén forma parte dos "bos e xenerosos" e que acolle no Panteón de Galegos Ilustres a persoeiros transcendentais da historia galega,  que son para nos un referente pola súa entrega, o seu traballo e o seu amor pola nosa lingua, a nosa cultura, e en definitiva o noso país.


Xa para finalizar quero reiterar, en nome de todos os concellos organizadores do Premio Blanco Amor, o agradecemento á Asociación de Escritores en Lingua Galega por esta homenaxe, e asemade expresar o noso agradecemento pola constante e valiosa labor desenvolvida pola AELG a prol da lingua e a cultura galegas, unha das nosas meirandes riquezas.

